
 

BASOKO SISTEMA: Euskadin Basogintza Kudeaketa 

Jasangarriarekin finkatutako Karbonoaren Merkatua 

Basoko Sistema Euskadiko Basogintza Elkarteen Konfederazioak gidatutako proiektua da, eta 

karbonoa bahitzeko unitateak edo kreditu ziurtatuak sortu nahi dituzten baso-jabe eta/edo -

kudeatzaile guztiei aplika dakieke, Euskadiko Baso Kudeaketa Jasangarriko praktiketatik 

abiatuta. Otsailaren 7an aurkeztuko da ofizialki Gasteizen, eta bertan izango dira, besteak beste, 

Raúl Pérez Iratxeta Eusko Jaurlaritzako Elikadura eta Landa Garapeneko sailburuordea eta 

Noemí Aguirre Arabako Foru Aldundiko Nekazaritza diputatua. 

Zergatik eta zertarako? 

Euskadi, Europako eskualde berdeenetako bat da: bere lur-azalera osoaren % 55 zuhaitzek 

estaltzen dute, eta hala ere, egungo karbono-merkatuetan (erabilera-aldaketetan oinarrituta 

daude hauek) sartzeko muga gehien dituen erkidegoetako bat da. Zergatik gertatzen da hori? 

Herri, hiri eta azpiegiturek uzten duten espazio guztia basoek hartzen duten herrialde batean 

zuhaizti berriak sortzeko aukera urria delako. 

Hau da, gure 247 milioi zuhaitzek egunero harrapatzen duten CO2ak ez du lekurik industriari 

(eta gainerako interesatuei) karbono-kredituen harpidetzaren bidez isurketak konpentsatzeko 

aukera ematen dioten merkatu horietan. Basoko Sistema gabezia horri aurre egiteko sortu zen. 

Proiektu aitzindaria da: "Baso-kudeaketa Jasangarriarekin finkatutako Karbonorako Merkatua 

ezartzea Euskadin". 

Gure zuhaitz-masek karbonoa finkatzeko duten gaitasuna optimizatzea eta hobetzea da helburu 

Nagusia. Baso Kudeaketa Jasangarriko tekniken bidez ahalmen hori handitzea, alegia, eta 

borondatezko karbono-merkatuan basogintzaren bidez lortutako finkatze gehigarri hori 

negoziatzea, industriak eta beste euskal erakunde posible batzuek karbono-aztarna konpentsatu 

ahal izan dezaten isurketa-kredituak eskuratuz. 

CO2 gehiago xurgatzeko basogintza 

Gaur egun, beren karbono-isuriak konpentsatu nahian dabiltzan euskal erakundeak ezin dute 

etxean egin. Euskaditik kanpo egindako landaketetan xurgatzen den CO2ak sortutako kredituak 

eskuratuz egiten dute nagusiki; lehen zuhaitzik ez zegoen azaleretan egindako landaketak 

hartzen baitira soilik kontuan, edota su hartutako zuhaitz-masa bat berreskuratzeko egindakoak. 

Zuhaitzek, hazten direnean, fotosintesiaren bidez CO2 harrapatzen dute, eta karbonoa hosto 

bihurtzen dute (bai bizirik, bai orbelekoak), baita egur (bizirik, hilik edo gizarteak erabiltzeko) eta 

lurzoruaren zati bat ere. Modu naturalean egiten dute lan hori zuhaitzek, gizakion laguntzik 

gabe. Horregatik, egungo legeriak baso baten karbono-kreditu gehigarriak negoziatzea baino ez 

du aurreikusten, ez berez sor ditzakeenak. Horregatik, baso-kudeaketako jarraibide espezifikoak 

soru behar ditugu karbono-xurgapenak eta karbono-biltegiratzea areagotzeko; kasu horretan, 

kudeaketa-aldaketari esker xurgatutako karbono gehigarria jar daiteke merkatuaren esku. 

Karbono metatze gehigarria bakarrik, ez berez zuhaitzak egin dezakeena. 



 

Errazena da, eta hala aurreikusten du legeak, lehen zuhaitzik ez zegoen toki batean orain 

landaketa berri batek biltzen duen CO2 kalkulatzea. Hau da, nekazaritza-lurra zegoen tokian, 

adibidez, gero zuhaitzak landatzea balioestea. 

Hala ere, frogatuta dago zuhaitzek jada harrapatzen dutena baino karbono gehiago finka 

dezaketela kudeaketa eraginkorrago batekin. Eta gehigarritasun horrek onarpen 

administratiboa eta komertziala du, eta karbono-merkatuan sar daiteke. Baina, zenbat handitu 

dezakegu gure basoen karbonoa finkatzeko gaitasuna, basogintzako jardunbide egokien bidez? 

Hobekuntza hori modu frogagarrian neur al daiteke? Nork ziurtatzen du hori? 

Neurtu eta ziurtatu 

Basoko Sistema galdera horien guztien erantzuna da. Zuhaitz-masa jakin baten CO2 finkapen 

gehigarri hori neurtzeko, lehenik eta behin Karbokalku garatu genuen. Karbokalku karbono-

kalkulagailua azaroaren 22an aurkeztu genuen Bilbon Basoko Sistemaren sustatzaileok.  

Baina kalkulagailu bat izateaz gain, beharrezkoa da erakunde egiaztatzaile bat egotea, Baso 

Kudeaketa Jasangarriko praktiken bidez lortutako gehikuntza bermatzeko. Erakunde 

egiaztatzaile hori PEFC izango da. Horregatik, euskal karbonoaren merkatuan sartzeko, basoek 

Euskadiko PEFC ziurtapen-sistemari atxikita egon beharko dute. Gure asmoa da, une horretatik 

aurrera, nahi duenak merkatu horretan sartu ahal izatea, eta karbonoaren euskal merkatu 

horretan gehigarritasun hori bilatzea eta negoziatzea. 

Antonio del Campo, Cordobako Unibertsitateko Mendi Ingeniari Doktore eta Valentziako 

Unibertsitate Politeknikoko katedradun, karbono-basogintza hori kuantifikatzeko eta 

ziurtatzeko esparru metodologikoa egituratzearen arduradunetako bat izan da; eta hitzaldi bat 

emango du otsailaren 7an Basoko Sistemaren aurkezpen ofiziala egiteko Gasteizen antolatu 

dugun jardunaldian. 

Potentziala: 500.000 tona estra 

Bere kalkuluen arabera, Euskadiko baso-hektarea bakoitzak 10,63 tona CO2 baliokide finkatzen 

ditu urtean, batez beste. Hau da, Euskal Autonomia Erkidegoan gaur egun dugun 396.000 

hektareako zuhaitz-masak urtean 4,2 milioi tona CO2 inguru xurga lezake. Gure baso naturalek 

eta landaketa-basoek dituzten 247 milioi zuhaitz inguruk, beraz, Euskadin urtero isurtzen 

ditugun berotegi-efektuko gasen (BEG) isurketa guztien % 22,7 xurgatuko lukete (18,5 milioi 

tona 2022an). Baina, zenbat hobe genezake kopuru hori basogintza eraginkorrago batekin? 

Del Campok uste du lortutako gehikuntza hori % 12ra irits daitekeela; Euskadiko Basogintza 

Elkarteen Konfederazioak berak markatutako asmoa da hau, eta horrek esan nahi du EAEko 

zuhaitz-masek 4,7 milioi tona BEG finkatu ditzaketela urtean. 

Euskadiko berotegi-efektuko gasen guztizko isurketen % 25era iritsiko ginateke era horretan, 

ehuneko 2,2 puntuko hobekuntza erantsiari esker: harrapatutako 500.000 tona CO2 estra dira 

horiek, hau da, EAEko nekazaritza-sektore osoak urtean isurtzen dituen 600.000 tonetatik gertu. 

Bolumen hori guztia nahikoa da basogintzaren beraren karbono-aztarna konpentsatzeko eta 

baita gure gizarteko erakunde eta pertsona interesatu gehiagok karbonoaren euskal merkatu 

honetan kreditu negoziatuak eskuratu ahal izateko. 



 

Basoko Sistemak eta Karbokalkuk, gainera, klima-aldaketaren etorkizuneko ondorio aurreikusiak 

hartzen dituzte kontuan kalkuluak egiteko orduan, eta gure zuhaiztia klima-aldaketaren 

aurreikusitako agertokietan nola haziko den simulatzen dute. 

Basoko Sistemak, beaz, aukera emango die baso-jabeei, ekoizten duten zur-merkatura ez ezik, 

karbono-merkatura ere sartzeko. 

Borondatezko merkatu horretan, Euskadiko Basogintza Elkarteen Konfederazioak kudeatutako 

web plataforma baten bidez egingo dira kontratu-harremanak. Plataforma horri esker, 

interesdunek karbono-kredituak erosi ahal izango dituzte, Euskadiko mendietako baso-

kudeaketa jasangarriak eragindako xurgapen gehigarri horri dagozkionak. 

Merkatu mugatua izango da, beraz, eta ez du gure basoek bahitutako karbono guztia zenbatuko, 

baizik eta baso-kudeaketa jasangarri eta eraginkor baten bidez ahalbidetu izan dugun gehigarria 

soilik. Euskal gizarteak, proiektu honen bidez, gure lurraldeko baso-kudeaketaren aldeko 

apustua egin ahal izatea ahalbidetuko du. 

 

Eusko Jaurlaritzak eta Europako FEADER Funtsak finantzatu dute proiektua 

Basoko Sistema Euskadiko Basogintza Elkarteen Konfederazioak, Euskal Herriko 

Unibertsitateak (UPV-EHU) eta Elkarmedia SLk sustatu eta gidatu dute, eta Eusko Jaurlaritzak 

(% 25) eta FEADER Landa Garapenerako Europako Nekazaritza Funtsak (% 75) kofinantzatzen 

dute, lankidetzarako laguntzen bidez. Gainera, proiektu honetan parte hartu dute Zaragozako 

Unibertsitateak, Valentziako Unibertsitate Politeknikoak eta Gironako Unibertsitateak, baita 

PEFC-España edo Basoa Fundazioa bezalako erakundeek ere. 

 


